
Na osnovu člana 66. Zakona o organizaciji organa uprave u Federaciji Bosne i Hercegovine ("Službena novine F BiH" broj: 35/05.), člana 12. stav 1. Zakona o trezoru u Federaciji Bosne i Hercegovine ("Službena novine F BiH" broj: 19/03.) i poglavlja III, stav 1. alineja 25. Smjernica za uspostavu i jačanje interne kontrole kod budžetskih korisnika ("Službena novine F BiH" broj: 19/05 ), Federalni ministar prostornog uređenja donosi:

PRAVILNIK 
O POSTUPKU NABAVKE ROBA, VRŠENJU USLUGA I USTUPANJU RADOVA

I. OPĆE ODREDBE
Član 1.

Ovim Pravilnikom uređuje se način i postupak nabavke roba, vršenja usluga i izvođenja radova kada je naručilac tih nabavki Federalno ministarstvo prostornog uređenja ( u daljem tekstu : Federalno ministarstvo)

Član 2.

Vrijednost ugovora o javnoj nabavci, od kojeg ovisi primjena poglavlja zakona i vrijednosnog razreda u postupku dodjele ugovora, procjenjuje Federalno ministarstvo na početku postupka nabavke a u skladu sa članom 6. Zakona o javnim nabavkama Bosne i Hercegovine (u daljem tekstu: Zakon o javnim nabavkama ), ("Službeni glasnik Bosne i Hercegovine" broj: 49/04).

Član 3.

Federalno ministarstvo je dužno da obezbjedi da se način i postupak javne nabavke sprovodi i izbor dobavljača vrši u rokovima i na način predviđen Zakonom o javnim nabavkama i ovim Pravilnikom.

U postupku javne nabavke Federalno ministarstvo je dužno da obezbjedi najmanje tri ponude, osim u postupku Direktnog sporazuma i da obavjesti dobavljače da će cijene koje ponude morati uključivati sve takse, poreze i carine na radnu snagu, materijale, opremu i usluge koji su predviđeni zakonima Bosne i Hercegovine.

Član 4.

Svaki dobavljač, pružalac usluge ili izvođač radova može ponuditi samo jednu cijenu, koju nakon dostavljanja ponude ne može mijenjati. O ponuđenoj cijeni se ne pregovara.

Član 5.

Dodjela ugovora javne nabavke vrši se principom izbora najpovoljnijeg dobavljača prikupljanjem pismenih ponuda.

Najpovoljnijim dobavljačem smatra se onaj dobavljač koji pod jednakim usiovima i   tehnički zadovoljavajućom ponudom ponudi najnižu cijenu.

Dodjela ugovora o javnim nabavkama sprovodi se u skladu sa Zakonom o javnim nabavkama i ovim Pravilnikom.

Član 6.
Princip izbora najpovoljnijeg dobavljača prikupljanjem pismenih ponuda je osnovni princip u postupku dodjele ugovora o javnim nabavkama.
II. POČETAK POSTUPKA JAVNE NABAVKE 

Član 7.

Federalno ministarstvo može otpočeti postupak javne nabavke ako je nabavka predviđena u planu javnih nabavki i ako su za tu nabavku obezbjeđena sredstva finansijskim planom Fedaralnog ministarstva.

Sredstva za određenu javnu nabavku ne mogu preći iznos predviđen budžetom Federalnog ministarstva, koji je usklađen sa Ukazom o proglašenju proračuna - budžeta Federacije Bosne i Hercegovine i Ukazom o proglašenju zakona o izvršenju proračuna - budžeta Federacije Bosne i Hercegovine
Član 8.

Postupak javne nabavke pokreće se donošenjem pisane odluke koja sadrži:

1. Djelovodni broj i datum donošenja,
2. Predmet javne nabavke,
3. Vrijednost javne nabavke kako je ugovorni organ procjenjuje i očekuje u ponudama, 
4. Okvirne datume u kojima će se sprovoditi pojedine faze javne nabavke,
5. Podatke o poziciji u budžetu, odnosno finansijskom planu za plaćanje,

Odluka može da sadrži i druge elemente, ukoliko su ti elementi potrebni za sprovođenje postupaka javne nabavke.

Odluku iz stava 1. ovog člana donosi Federalni ministar.

Član 9.

Postupak javne nabavke u skladu sa Zakonom o javnim nabavkama i ovim Pravilnikom provodi komisija od najmanje tri člana koju imenuje Federalni ministar prostornog urđenja (u daljem tekstu: Federalni ministar).

III. OBAVJEŠTENJE I OBJAVLJIVANJE OBAVJEŠTENJA O NABAVCI

Član 10.

Federalno ministarstvo objavljuje obavještenje o javnoj nabavci, osim o slučajevima u kojima se ugovor dodjeljuje direktnim sporazumom bez objavljivanja obavještenja o nabavci. Obavještenje o javnoj nabavci će svim zainteresiranim dobavljačima pružiti dovoljno informacija koje će im omogućiti da ocijene da li žele dostaviti ponudu .

Član 11.

Obavještenja o javnoj nabavci, o dodjeli ugovora i o poništenju Federalno ministarstvo objavljuje u Službenom glasniku Bosne i Hercegovine".

Obavještenja se vrši u formi i na obrascima propisanim članom 2. Uputstva o načinu pripreme obavještenja o nabavci, o dodjeli ugovora i poništenju postupka nabavke ( "Službeni glasnik BiH", 17/05)

IV. SADRŽINA DOKUMENTACIJE ZA PRIPREMU PONUDE U POSTUPKU DODJELE UGOVORA O JAVNOJ NABAVCI
Član 12.

Pripremu dokumentacije za izvršenje javnih nabavki za potrebe ugovornog organa vrši komisija iz člana 9. ovog Pravilnika.

Dokumentacija se priprema tako da dobavljači na osnovu nje mogu da pripreme ispravnu ponudu.

Ponuda će biti dostavljena jedinstveno i sastavljena iz dva dijela, prema sadržaju datom u ovom članu i dopunjena eventualnom dopunom . 
Dio I: 

1. Uputstvo za izradu ponude
2. Dokumenti za provjeru podobnosti dobavljača
3. Obrazac ponude
4. Obrazac ugovora sa dobavljačem

Dio II: 

1. Vrstu, tehničke karakteristike ( specifikacije ), kvalitet, količinu i opis robe, usluga i radova

Član 13.

Ponuda, koju dobavljač priprema u skladu sa Uputom za izradu ponude, sadrži:

1. Zakonski dokumenti o dokazu prava učešća na natječaju :
Registracija

Ovjerena kopija registracije   kao   dokaz da je ponuđač registrovan za obavljanje poslova iz tendera
Dokaz o pravu učešća - u skladu sa članom 23. Zakona o javnim nabavkama:

· Uvjerenje od suda da dobavljač nije u postupku stečaja ili likvidacije;
· Uvjerenje od suda da dobavljač nije osuđen u sudskom postupku za kršenje zakona u smislu njegovog poslovnog ponašanja u periodu od pet godina, prije podnošenja ponude;
· Uvjerenje od suda da dobavljač nije proglašen krivim za ozbiljan profesionalni prekršaj od strane nadležnog suda u periodu od pet godina, prije podnošenja ponude;
· Uvjerenje da je ispunio obaveze u vezi sa plaćanjem doprinosa za socijalno osiguranje u skladu sa relevantnim zakonskim propisima u Bosni i Hercegovini;
· Uvjerenje da je ispunio obaveze u vezi sa plaćanjem poreza u skladu sa relevantnim zakonskim propisima u Bosni i Hercegovini; 
Uvjerenja iz stava 1. tačka 1. ovog člana ne smiju biti starija od tri mjeseca
2. Popunjen i ovjeren obrazac ponude;
3. Predračun radova urađen na originalnom predmjeru;
4. Informacije i dokumente za ocjenu podobnosti ponuđača :
Tehnička i ekonomsko-finansijska podobnost dobavljača

U prilogu za tehničku evaluaciju ponude svi dobavljači će dostaviti kvalifikacione podatke na osnovu kojih će se izvršiti analiza podobnosti dobavljača.

U postupku dodjele ugovora o javnoj nabavci roba dostavljaju se sljedeći podaci:
· lista glavnih isporuka izvršenih u posljednje tri godine, s vrijednostima, datumima i primaocima uz osiguranje dokumenata u formi potvrda izvršenih isporuka koje su izdali primaoci isporuka;
· uzorci, opisi i / ili fotografije proizvoda koji su predmet isporuke;

· bilans stanja i uspjeha za predhodnu godinu isporuke;
· saopćenje / naznaka elemenata ugovora koje dobavljač  namjerava podugovarati.

U postupku dodjele ugovora o javnoj nabavci usluga dostavljaju se sljedeći podaci:
· lista glavnih usluga izvršenih u posljednje tri godine, s vrijednostima, datumima i primaocima uz osiguranje dokumenata u formi potvrda izvršenih usluga koje su izdali primaoci usluga;
· obrazovne i tehničke kvalifikacije pružaoca usluga i/ili kvalifikacije njegovog rukovodećeg osoblja i naročito kvalifikacije lica, odnosno lica koja su odgovorna za pružanje konkretnih usluga;
· izjavu o tehničkoj opremljenosti i osposobljenostii mjerama kojima raspolaže pružalac usluge za izvršenje konkretnih usluga i osiguranje kvaliteta;
· bilans stanja i uspjeha za predhodnu godinu;
· saopćenje / naznaka elemenata ugovora koje dobavljač   namjerava podugovarati.

U postupku dodjele ugovora o javnoj nabavci radova dostavljaju se sljedeći podaci:

· lista radova izvršenih u posljednje tri godine uz prilaganja potvrda o zadovoljavajućoj izvedbi za najvažnije radove; potvrde uključuju, vrijednost, vrijeme i lokaciju izvođenja radova;
· obrazovne i profesionalne kvalifikacije izvođača radova i/ili kvalifikacije njegovog rukovodnog osoblja i naročito kvalifikacije lica, odnosno lica koja su odgovorna za izvođenje konkretnih radova;
· uvjerenje od nadležnog zavoda za socijalno osiguranje o prijavljenom broju zaposlenih;
· lista tehničke opreme koju izvođač ima na raspolaganju za izvođenje konkretnih radova;
· metodologija izvođenja radova;
· dinamički plan izvođenja radova;
· bilans stanja i uspjeha za predhodnu godinu;
· saopćenje / naznaka elemenata ugovora koje dobavljač namjerava podugovarati.

Član 14.

Federalno   ministarstvo   će   omogućiti  svim  dobavljačima  neposredan uvid  u  tehničku dokumentaciju kao i obavezan uvid na terenu u postupku ugovora o javnim nabavkama radova, o ćemu će dobavljač priložiti izjavu da je obišao lokalitet na kojem će se izvoditi radovi.
Predmetna izjava čini sastavni dio ponude.
Dobavljač će biti nosilac svih troškova vezanih za pripremu i podnošenje ponude.
Član 15.

Ponuđena cijena i ugovor za sve radove zasnivat će se na osnovu jediničnih cijena za jedinicu mjere podnesenih u predračunu radova.
Cijene ponuđene od strane dobavljača će uključivati sve takse, poreze i carine na radnu snagu, materijale, opremu i usluge koji su predviđeni zakonima Bosne i Hercegovine Sve jedinične cijene u ponudi biti će izražene u konvertibilnim markama – KM.
Član 16.

Dobavljač će pripremiti ponudu na originalnoj tenderskoj dokumentaciji koja se sastoji od dokumenata navedenih u članu 11. ovog Pravilnika, a u kojoj je naznačen sadržaj dokumenata ponude.

V. DOSTAVA PONUDE I ROKOVI U POSTUPKU DODJELE UGOVORA O JAVNOJ  NABAVCI

Član 17.

Dobavljač se može obratiti Federalnom ministarstvu sa zahtjevom za pojašnjenje ponude pismenim putem na adresu datu u pozivu za ponudu. Federalno ministarstvo je dužno odgovoriti na svaki zahtjev za pojašnjenje koji je primljen najkasnije 10 dana prije krajnjeg roka za dostavu ponude.

Odgovor na upit bilo kojeg dobavljača bit će dostavljen svim dobavljačima najkasnije 7 dana prije krajnjeg roka za dostavu ponude.

Član 18.

Prije roka za predaju ponuda ugovorni organ može izmijeniti dokumente ponude tako što će izdati dodatak.

Član 19.

Kako bi se budućim dobavljačima dalo razumno vrijeme da dodatak uzmu u obzir, ukoliko je to potrebno, Federalno ministarstvo će produžiti rok za predaju ponude, najmanje 7 dana od krajnjeg roka za dostavu ponude.

Član 20.
Federalno ministarstvo je obavezno da u dokumentaciji koju dostavlja dobavljačima, odredi rok u kome treba podnijeti ponude.

Određivanjem roka smatra se određivanje datuma i sata do kojeg se ponude mogu podnositi.

Član 21.

Blagovremenom ponudom smatra se ponuda podnijeta do datuma i sata navedenog u članu 20. ovog Pravilnika.

Ponude koja bude dostavljena poslije krajnjeg roka navedenog u članu 20. ovog Pravilnika neće biti primljene na protokol Federalnog ministarstva i biti će vraćene neotvorene dobavljaču.

Član 22.

Niti jedna ponuda ne može biti izmijenjena ili povučena poslije krajnjeg roka za dostavu ponuda.
Član 23.

Dobavljač će ponudu zapakovati i dostaviti u zapečaćenoj koverti. Na omotu naznačiti: 
1. u donjem desnom uglu adresu Federalnog ministarstva: 
Federalno Ministarstvo prostornog uređenja Ul. Maršala Tita br. 9a, Sarajevo
2. u gornjem lijevom uglu naziv Ponude:
3. u gornjem desnom uglu: "PONUDA NE OTVARAJ"
4. sa zadnje strane naziv i adresu dobavljača.

Član 24.

Federalno Ministarstvo je dužno da po prijemu određene ponude naznači datum i sat njenog prijema i da dobavljaču, na njegov zahtjev izda potvrdu o prijemu ponude.

VI. OTVARANJE I ANALIZA PONUDA
Član 25.

Otvaranje ponuda vrši Komisija iz člana 9. ovog Pravilnika na način propisan odredbama Zakona o javnim nabavkama ("Službeni glasnik BiH", broj 49/04 )

Otvaranje ponuda je javno i na otvaranju mogu prisustvovati predstavnici dobavljača, a otvaranje ponuda vrši se na adresi i u vrijeme određeno članovima 21. i 23. ovog Pravilnika. Prisutni dobavljači potpisuju Zapisnik sa otvaranja ponuda u skladu sa članom 33. Zakona o javnim nabavkama i Uputstva o načinu pripreme obavještenja o nabavci, o dodjeli ugovora i poništenju postupka nabavke ("Službeni glasnik BiH", 17/05 )

Član 26.

Ponude koje nose oznaku da su povučene ili izmijenjene prije krajnjeg roka za predaju ponude, a predate su na vrijeme, otvaraju se prve.
Član 27.
Pri otvaranju ponude utvrđuje se:

1. ime dobavljača;
2. pravilnost dostave ponude;
3. iznos ponude;
4. eventualni popust, ako je dat;
5. da li su predati traženi dokumenti.

Ponude čiji iznos nije pročitan kao i eventualni popust koji nije pročitan i zabilježen pri otvaranju ponuda neće se uvažiti prilikom analize ponuda.
Član 28.

Komisija priprema zapisnik sa otvaranja ponuda sa informacijama koje su utvrđene pri otvaranju ponuda, u skladu sa članom 33. Zakona o javnim nabavkama i Uputstva o načinu pripreme obavještenja o nabavci, o dodjeli ugovora i poništenju postupka nabavke.

Član 29.

Informacije vezane za analizu ponuda, razrješenja i poređenja, kao i preporuke za dodjelu posla najpovoljnijem dobavljaču, biti će tajna za sve dobavljače i bilo koje lice van Komisije za analizu ponuda,   sve   dok   ovlašteni   predstavnici   ugovornog   organa   ne   objave čija ponuda je najpovoljnija.

Pokušaj dobavljača da utiče na postupak analize ponuda i odluku ugovornog organa kome da dodijeli   poslove   nuđene   ovim   natječajem  rezultirati   će  odbacivanjem   ponude  dotičnog dobavljača

Član 30.

Radi analize, obrade i poređenja ponuda, Komisija može tražiti od dobavljača pojašnjenje eventualnih nejasnoca u njegovoj ponudi (neprirodno niska ponuda) i zatražiti analizu cijena stavke za koje nađe za shodno da trebaju takvu analizu.

Pojašnjenje mora biti u pismeno i ne može sadržavati nikakvu promjenu ponuđenih cijena niti sadržaja ponude.

U toku pojašnjenjnja ponude Komisija može zahtijevati da ponuđač potpiše konstatovane aritmetičke greške koje je Komisija za analizu ponuda utvrdila prilikom analize ponuda.
Član 31.

Prije detaljne analize ponuda koje su prihvaćene na otvaranju ponuda, Komisija će utvrditi:
1. da lije ponuda propisno potpisana;
2. da li su priloženi svi traženi dokumenti;
Član 32.

Komisija za analizu ponuda prvo analizira dokumente za ocjenu podobnosti dobavljača. Nakon detaljne analize svih stavki, suglasno uputstvu za izradu ponuda, pristupa se analizi finansijskog dijela ponude.

Član 33.
Prilikom analize finansijskog dijela ponude, vrše se aritmetičke kontrole ponuđenih umnožaka i zbirova kao i konačnog iznosa ponuda.

Članovi Komisije će na vidan način naznačiti i utvrditi greške ili nedostatke i to navesti u svom izvještaju.

Član 34.

Utvrđene greške se ispravljaju na sljedeći način:

1. kada je utvrđena razlika između iznosa datog cifrom i slovima, iznos napisan slovima se prihvata kao važeći.
2. kada je utvrđena greška u mnoštvu jedinične cijene i količine, ponuđena jedinična cijena se uzima kao mjerodavna.

Izuzetno, kada je očigledno da je do greške došlo promjenom decimalne tačke u jediničnoj cijeni, prevladava upisani iznos umnoška te stavke i jedinična cijena se koriguje.
Član 35.

Iznos naznačen na Obrascu ponude biti će od strane ugovornog organa ispravljen u saglasnosti sa iznosom na osnovu utvrđenih grešaka.

Dobavljač će nakon uvida u analizu ponude potpisati ispravljeni  iznos  ponude i to prihvatiti kao konačan iznos svoje ponude.

U slučaju odbijanja ispravljenog iznosa ponude, ponuda dobavljača će se odbaciti.

Član 36.

Komisija će obraditi i uporediti samo one ponude koje su u potpunosti izrađene u skladu sa Uputstvom za izradu ponuda, odnosno one koje su prošle kriterije o podobnosti date u Uputstvu za obradu ponuda. Komisija u zapisniku o obradi ponuda naročito utvrđuje:

Konačnu cijenu ponude nakon izvršene računske analize i ispravki učinjenih nakon analize;

Rang listu dobavljača nakon izvršene analize ponuda.
Član 37.

Jedinične cijene date u ponudi su fiksne za cijeli period realizacije ugovora i ne mogu biti mijenjane iz bilo kojeg razloga.

VII. OBAVJEŠTAVANJE DOBAVLJAČA O REZULTATIMA

Član 38.

Federalno ministarstvo će istovremeno, najkasnije u roku od 7 dana od donošenja odluke, pismeno obavjestiti dobavljače, koji su blagovremeno podnijeli ponude o odlukama koje su donesene u pogledu podobnosti, ocijene ponuda ili obustavljanju postupka.

Član 39.

U obavještenju dobavljačima čija je ponuda odbijena obavezno se navode razlozi odbijanja.

Član 40.

Obavještenje svim dobavljačima, kao minimum, obavezno sadrži ime dobavljača kome je ugovor dodijeljen i razloge izbora te ponude u skladu sa članom 9. Zakona o javnim nabavkama

Član 41.

U slučaju obustave postupaka, u obavještenju dobavljačima navode se razlozi obustavljanja.

VIII. DODJELA UGOVORA
Član 42.

U skladu sa članom 36. ovog Pravilnika, Federalno ministarstvo će ponuditi ugovor dobavljaču koji je ponudio najniži iznos ponude utvrđene nakon izvšene analize cijena.

Član 43.

Nijedan ugovor ne može se zaključiti u periodu od 15. dana od datuma kada su dobavljači obaviješteni o rezultatu u skladu sa tačkom 38. ovog Pravilnika.
Član 44.

Ukoliko dobavljač kojem je dostavljen prijedlog ugovora:
1. pismeno odbije dodjelu ugovora ; ili
2. Propusti da potpiše ugovor o nabavci; ili
3. Odbije da zaključi ugovor pod uslovima navedenim u tenderskoj dokumentaciji;
Komisija predlaže dodjeljivanje ugovora onom dobavljaču čija je ponuda po redoslijedu odmah nakon ponude najuspješnijeg dobavljača koji je odbio dodjelu ugovora.

Član 45.

Prilikom dodjele ugovora o nabavci, cijena navedena u najuspješnijoj ponudi, kao i uslovi utvrđeni u tenderskoj dokumentaciji ne mogu se mijenjati

IX. POTPISIVANJE UGOVORA
Član 46.

Odmah po obavještenju najuspješnijeg dobavljača da je njegova ponuda prihvaćena, Federalno ministarstvo će pozvati dobavljača da potpiše ugovor o nabavci materijala u Sarajevu na adresi Federalnog ministarstva.

Član 47.

Prilikom potpisa ugovora, ugovorne strane će ovjeriti i parafirati svaku stranicu i sve priloge koji čine sastavni dio ugovora.

Član 48.

Sve troškove vezane za potpis ugovora snosi dobavljač.

X. VOĐENJE EVIDENCIJE
Član 50.

Federalno ministarstvo je dužno da vodi posebnu evidenciju o zaključenim ugovorima u postupku javnih nabavki:
1. javnim nabavkama,
2. javnim nabavkama usluga i
3. javnim nabavkama radova.

Evidencija o zaključenim ugovorima iz stava 1. ovog člana vodi računovodstvo i arhiva Federalnog ministarstva, na način, po postupku i u skladu sa propisima kojima se uređuje oblast građe i arhiva, Zakonom o javnim nabavkama i ovim Pravilnikom.

XI. HITNE NABAVKE I HITNE INTERVENCIJE

Član 51.

Pod hitnim nabavkama i hitnim intervencijama u smislu člana 1. ovog Pravilnika, podrazumjevaju se nabavke roba i usluga i izvođenje građevinskih radova, ako se nabavljaju i izvode neposredno pred nastupanje ili za vrijeme elementarnih nepogoda ili drugih nepredviđenih događaja radi njihovog spriječavanja ili ublažavanja štetnog dejstva, koji ne trpe odlaganja čijim bi nevršenjem Federalnom ministarstvu bila nanijeta nenadoknadiva šteta. Uslučaju iz stava 1. ovog člana sekretar Federalnog ministarstva ima pravo i obavezu da bez odlaganja o potrebama obavjesti Federalnog ministra.

Federalni ministar će, bez odlaganja angažovati dobavljača, odnosno izvođača radova i po potrebi nadzorni organ u cilju realizovanja hitne nabavke, odnosno hitne intervencije.

XII. ZAVRŠNE ODREDBE

Član 52.
Ovaj Pravilnik stupa na snagu danom donošenja

FEDERALNI MINISTAR
dr. Ferid Otajagić, s.r.

Broj: 01-02-3-585/06

Sarajevo, august 2006. godine

